
Мұғалімдердің ынтымақтастығы 
Ынтымақтастық  дегеніміз бірігіп орындау, ұжымның бірлесіп жұмыс жасауы болып табылады. Мұғалімдер бірлесіп жұмыс жасаса, алға қарай ілгерілеудің байқалатынын зерттеулер де көрсетеді. Мұғалімдер өзін-өзі жетілдірумен айналысса, өзара ынтымақтасып, бірлесіп жұмыс жасаса,  бұл тікелей олардың сабақ беру сапасының жақсаруына және өздерінің оқушыларына ұсынатын қызметтерің сапасын жақсартуына әсер етеді. Сондай-ақ мұғалімдер тәжірибелерімен, идеяларымен бөліссе, олардың педагогикалық арсеналы баии түседі және оның оқушыға пайдасы зор. Әсіресе жас мұғалім мектепке келгенде әріптестердің қолдауы мен ұжымдық ынтымақтастық қажет. Мысалы, өзімді алатын болсам, осыдан екі жыл бұрын мектепке мұғалім ретінде алғаш қадам бастағанда, мен өзімді ешқашан көрмеген, танымайтын бөтен елге тап болғандай сезіндім. Сол кезде ізденушілік пен мұғалімдердің ынтымақтастығы маңызды екенін түсіндім. Ең бастысы адамның өзінде ынта, ізденіс және білуге деген құлшыныс болу керек. Бұл кез келген мұғалімнің бойында табылу керек деп ойлаймын. Одан кейін  тәжірибелі ұстаздардың саған бағыт бергені, тәжірибесімен бөліскені, білмеген сұрақтарыңа шын ниетімен жауап бергені, саған дұрыс жол сілтегені сені бөтен елден адастырмай көздеген жеріңе жетуге көмектеседі. Осы лекциядағы Эндри Харгривздің үлгісінде мұғалімдерді 4 топқа бөліп қарастырған екен.  Біріншісі – дарашылдық, әріптестерімен мейлінше  аз қарым-қатынас жасауы. Екіншісі – жоғарыдан таңылған алқалылық, бұл бірлесіп жұмыс істеудің мәжбүрлі және жоғарыдан бақыланып отыратын жасанды формасы, мұғалімдерді бірлесіп жұмыс істеуіне еркінен тыс міндеттейді. Үшіншісі – адамдарды топтарға бөліп, ыдырататын ынтымақтастық, яғни болканизация. Бұл жерде мұғалімдер әріптестердің барлығымен ынтымақтасуды емес, тек өздерінің тобындағыларымен ғана араласуды қажет деп табатын ыдырау түрі. Төртіншісі – ынтымақтастық мәдениеті.  Бұл мұғалімдердің бір-бірімен бірлесіп жұмыс істейтін, белгілі бір белгіленген уақыт пен орын болмайтын, қайда бірлесіп жұмыс істейтіні, қашан бірлесіп жұмыс істейтіні маңызды емес ынтымақтастық мәдениеті. Себебі бұл мұғалімдердің бастамасымен, солардың қалауымен болады, олар көмектерін өздері ұсынады. 
Біз бастапқы үш модульді жеңіп, төртінші модульге бет бұруға талпынуымыз керек.  Өкінішке орай, бұл күрделі тақырып, жай ғана мектеп мұғалімі ретінде де біз бұған үлкен мән беруіміз керек, себебі біз, мектеп реформа жасауға талпынған кезде, мектепте қолайлы жағдай болмаса, мұғалімдер бірлесіп жұмыс жасамаса мектепте тұрақты даму болуы мүмкін емес. 
Жалпы ұжымда ынтымақтастық болуына мектеп басшысының үлесі маңызды деп ойлаймын. Біздің мектебімізде мектеп басшысы бастаған  “Өзгеріс тобы” деп аталатын өзгеріске бет бұрған, яғни жаңашылдыққа жаны құмар, жаңа әдіс тәсілдерді меңгеруге талпынған, тәжірибе бөлісуге және алмасуға құштар мұғалімдерден құралған арнайы топ құрылған. Мектеп басшысы бұл топты құрарда: “Мен ешкімді қинамаймын, өзгеріске бет бұрғысы келетін ұстаздар өздері ақ ұмтылады”- деген болатын. Өзгеріс тобында арнайы жоспар құрылып, деңгейлік оқыған мұғалімдер тәлімгер атанып, бірлесіп жұмыс жасау, тәжірибе бөлісу мақсатында, өздеріне тәлім алушы мұғалімдерді бекітіп, жоспар бойынша жұмыс жасайды. Жоспар бойынша коучингтер, тренингтер өткізіліп, тәлім алушылар тәжірибе жинақтау барысында ашық сабақтар өткізеді. Оған қоса, үлгерімі төмен сыныптарды нысаналы сынып деген атпен арнайы бақылауға алып, сол сыныптардың үлгерімін жақсарту мақсатында жоспар бойынша мұғалімдерден құралған топтар жаңа әдіс тәсілдерді тиімді пайдалану арқылы бірігіп жұмыс жасады.  Мен де осы іс-шаралардың арқасында біраз тәжірибе жинап, жаңа әдіс тәсілдерді меңгердім. Коучингтерде, тренингтерде жасалған мұғалімдердің жұмысы мектеп қабырғасында ілініп тұрады. Соның нәтижесінде өзгеріске бет бұрмаған мұғалімдердің қызығушылығы артып, өзгеріс тобындағы мұғалімдердің саны артты. Бірақ әлі де, аз болса да бірлесе жұмыс жасауды қаламайтын, өзімшіл ұстаздар бар. Оларды ынтымақтастықта бірлесе жұмыс жасау үшін әлі де еңбек ету керек деп ойлаймын. Мысалы, психологтар мұғалімдерді қанаттандыратын, қызығушылығын арттыратын, ой санасын өзгертетін тренингтер, жаттығулар ұйымдастырып тұру керек деп ойлаймын. Және де арнайы жоспар жасалып,   тоқтап қалмай үнемі жалғасын тауып отыруы керек, мектеп басшысы жоспар бойынша өткізген іс-шаралардың қорытындысын, дәлелдемелерін тексеріп отыруы қажет. Мұғалімдер бір-біріне қолдау көрсетуі және бір-бірінің жетістіктеріне қуануы керек. Сонда мектепте ынтымақтастық мәдениеті қалыптасады деп ойлаймын.


